
Джон Локктың мемлекет және құқық теориясы

Осы тақырып аясында бір-біріне мүлде ұқсамайтын екі ойшылды қарастырамыз. Мұның 
себебі тіптен қарапайым: олардың екеуі де біз қазір либералды мемлекет деп атап жүрген 
саясат философиясын зерттеді. Олар қоғамдық келісім, табиғи құқық және билік тармақта-
рын бөлу теориясына байланысты философиялық идеяларды зерделеді. Сол себепті, оларды 
бірлікте қарастырамыз.

Локк ағылшынның орта табынан шықты және XVII ғасырда өмір сүрді.
Оның теориялары 1688 жылғы ағылшын саяси революциясында жүзеге асты, нәти-

жесінде король ІІ Яков тақтан құлап, таққа Орандық ІІІ Вильгельм отырды. Монтескье 
мантия дворяндығы, яғни Орта ғасыр дәуірінен кейін дворян атанған буржуазия қауымынан 
шыққандар деп аталатын отбасынан шыққан француз еді. Монтескье XVIII ғасырда өмір сүрді. 
Көзінің тірісінде оның идеялары еш жерде, соның ішінде, Францияда да жүзеге аспады. Бірақ 
ол жариялаған барлық идеялар 1775–1783 жылдар аралығындағы АҚШ тәуелсіздігі үшін 
соғыстың рухына айналып, Американың 1787 жылғы Конституциясына тікелей ықпал етті.

Платон мен Аристотельден кейінгі саяси ілімдер

Саяси философияның Платон мен Аристотель ұсынған ұлы жүйелері ерекше жағдайларға – 
гректердің қала-мемлекетіне тәуелді еді. Уақыт өте келе олардың орнын Ескендір Зұлқарнайын 
империясы басты, кейін оның орнына жеделдете жаңа басқыншы – Рим империясы келді. 
Ұланғайыр империядағы нақты билік жаңа және өте тиімді қызмет ететін әлеуметтік 
құрылымның – католик шіркеуінің қолына тиді. Ескі саяси теориялар мен идеялар енді уақыт 
рухына сәйкес келмейтін еді. Олар қолданыстан шықты, себебі тарихи орта түбегейлі өзгерді.

Ежелгі Грекия мен Рим дінінің жаңа формалары тұлғаның ажалсыздығы, мәңгілігі туралы 
түсініктерді алдыңғы қатарға шығарды. Ажалсыздық идеялары көбіне өлгелі жатқан құдаймен 
мистикалық түрде байланыстырылды. Адамдар бұл дінге арнайы салттарды атқару арқылы кіре 
алатын. Аристотельден кейін философия жаңа қызметтер атқара бастады, біз қазіргі уақытта 
оларды діннің міндеттері деп қарастырамыз. Философия адамның қалай жақсы өмір сүруге 
болатыны туралы ерекше нұсқаулардың жиынтығына айналды. Ол мінез-құлықтың этикалық 
нормаларын, сонымен қатар адамның күнәларын ақтаудың және оны жұбатудың формаларын 
бекітті. Мистикалық сезімдер мен түйсіктерге толы осындай философия адамды тәубеге келуге, 
күнәсін мойындауға мәжбүрлейтін көзқарасқа көбірек ұқсай бастады. Философиядағы бұл 
үрдіс христиандық шіркеуге – адамдардың бойында осындай көзқарасты қалыптастыратын 
қоғамдық құрылымға байланысты болды. Көп адамдар осындай эмоциялық қолдаусыз 
өшпенділікке толы орасан зор әлемге қарсы тұруға дәрменсіз еді. Мұндай көзқарас гректің 
қала-мемлекетінің азаматтарына бейтаныс-тұғын.

Империя – мемлекеттің өлі формасы. Империя аясында мемлекетті шағын топ басқарады. 
Халық бағынышты, дауыс құқығы жоқ. Ол толығымен құқықсыз және әлсіз. Ортағасырлық 
қуатты шіркеуді империялық кезеңдегідей қарапайым адамдар басқарды. Діни сана 
негіздерінің біртіндеп күйреуі және Папа ықпалының бәсеңдеуі жаңа қобалжулар туындатты, 
бірақ тың мүмкіндіктер де әкелді.

Адамдардың алдында – жеке, бөлектенген тіршілік иелері бола отырып, жалпы табиғаты 
ортақ екенін саналы түсіну арқылы қауымдастықта қалай бірге өмір сүруге болады деген 
сұраққа жауап табу міндеті тұрды. Енді саяси ой өзіне жеке өмірге ие индивид пен адамның 
әмбебап табиғаты туралы идеяны қамтуы тиіс еді: әр индивидтің бойында жалпы адами табиғат 
бар. «Адам құқығы» және «мінез-құлық нормасының әділеттіліктің өмірде жүзеге асуымен 
әмбебап байланысы» – Батыс өркениетінің саяси ойының екі негізіне айналды.

Табиғи құқық

Құқықтың екі ұғымы – жергілікті заң және ақыл-ойдың жалпы заңы біртіндеп дами 
бастады. Жалпы құқық негізгі заң болды. Осы құқықтың әрекет етуінің нәтижесінде мінез-

құлықтың жалпы нормалары белгіленді. Жергілікті әдет-ғұрыптар жалпы құқыққа қайшы 
келмеуі тиіс болды, себебі жалпы құқық табиғи, жаратылысты негіздерге сүйенді. Табиғат 
барлық заңдардың ішкі базисі болуы тиіс еді. Адамгершіліктің негізі, яғни адамның нені істегені 
және нені істемегені жөн екені туралы түсініктер адам мәнінің ішінде жатыр – адамдардың 
табиғатында белгісіз бір ішкі моральдық заңдар бар, олар қалай өмір сүру керегін айтып 
отырады. Адам – «нені істеген дұрыс және нені істеу қажет?» дегенді түсіну қабілеті берілген 
бірден-бір тіршілік иесі. Заң адамдардың пікірталастары мен дау-дамайларының, шешімдерінің, 
қаулыларының нәтижесі емес. Табиғи құқық – біздің шешімдерімізге дейін нақты бар нәрсе.

Өмірі

Джон Локк 1632 жылы Англияның оңтүстік-батыс бөлігінде, Бристоль қаласына жақын 
жерде дүниеге келді. Оның әкесі, пуритан, Кромвельдің протектораты кезінде парламентте 
қызмет атқарған заңтанушы болды.

Бозбала Джон Локк 1646 жылдан 1652 жылға дейін Вестминстер мектебінде оқыды. 
Сонан соң ол Оксфорд университетінің Христ шіркеуіне оқуға түсті. Бакалавр, магистр ғылыми 
дәрежелерін алғаннан кейін Локк колледжге жұмысқа қабылданып, грек философиясынан, 
риторикадан, этикадан сабақ берді. Оксфорд университетінің философия курсы ескірген 
схоластикаға толы еді, бұл Локктың жанына жақпады. Көбіне пайымдаудың осы түріне жататын 
сұрақтардан ол тіпті ешқандай мән көрмеді.

Схоластикаға батыл қарсы шыққан Декарттың еңбектерін оқып отырып, ойшылдың нағыз, 
терең философияға деген қызығушылығы оянды. Дегенмен болашақ философ Декарттың 
еңбектерін өз бетімен оқыды. Мұндай материалды зерттеу, әрине, университет бағдарламасына 
кірмеді. Университетте Локк көп таныс тапты. Оның достарының арасында, атап айтсақ, Бойль 
заңының авторы сэр Роберт Бойль болды. Локк университеттегі үнемі өсіп, дамып отырған 
заманауи ғалымдардың, сынақ жүргізушілердің және математик ойшылдардың көбімен таныс 
еді. Сонымен қатар, ол дәрігер де болды, бірақ медицина саласындағы білімдерін іс жүзінде 
қолданған жоқ. Көп ұзамай Локк Оксфорд университетін тастап, біршама уақыт беделді қоғам 
қайраткерлерінің бірталайының хатшысы болып жұмыс істеді. Сонан соң ол Англиядан кетті. 
Қайта оралғаннан кейін ол біраз уақыт І Карл сарайының лорд-канцлері граф Шефтсбериге 
қызмет етті.

Англиядағы саяси тұрақсыздық

Шефтсберимен жақын араластығының арқасында ойшыл мемлекетте елеулі лауазымдарға 
ие болды, бірақ қамқоршысының қызметінен кетуімен бірге оның да мансабына нүкте қойылды. 
Зейнеткерлікке шыққан Локк Оксфордтағы ғылыми қауымдастықтармен байланысын үзді. 
Денсаулығының нашарлауына орай, ол 1675 жылдан 1680 жылға дейін Францияда тұрды. 
Англияға оралған соң, оны тағы да Шефтсбери қамқорлығына алды. Шефтсбериге саяси 
қысым көрсетіліп, қудалана бастағанда ол Голландияға қашуға мәжбүр болды. Локк та өзінің 
өміріне қауіп төніп тұр деп есептеп, шетелге кетті. Оған Монмунт көтерілісіне қатысы бар деген 
күдік тағылып, іздеу жарияланды. Белгілі бір уақыттан соң барлық күдіктер сейілді, бірақ бұған 
қарамастан ол шетелде жасырынуын жалғастырып, лақап есіммен өмір сүрді.

Ол Англияға Орандық ІІІ Вильгельм таққа отырған соң ғана оралды. Локк денсаулығының 
нашарлығын сылтау етіп, елші қызметінен бас тартты, бірақ ақыр соңында ол сауда және 
колониялар мәселелері бойынша комиссар лауазымын иеленді. Жаңа қызмет Лондонға жиі 
баруды қажет етпейтін. 1691 жылы Локк сэр Френсис Мэшемнің отбасының қонағы ретінде 
Эссекс графтығындағы Отс қамалына көшті. Ұлы философ 1704 жылы дүниеден өтті.

Ойшылдың басты туындыларының арасынан «Толеранттық туралы хаттар», «Адам па-
расаты туралы тәжірибе», «Басқару туралы екі трактат» еңбектерін ерекше бөліп көрсетуге 
болады.



Кітап:
Тарау:
Дәріс:

Философияның қысқаша тарихы. Сократтан Дерридаға дейін
3. Жаңа дәуір философиясы. Ағартушылық философиясы
13. Локк және Монтескье: либерал мемлекет. 1-бөлім

4

1693 жылы ол бір жылдың ішінде «Тәжірибе туралы кейбір ойлар» және «Христиандық 
парасаты» сияқты еңбектерін жариялады.

Ойлары

Саясат философиясының бұдан ертеректеу кезеңдегі өкілі Томас Гоббс адамның өмірі табиғи 
күйде «жалғыз, кедей, жексұрын, қатыгез және қысқа» болуы тиіс деп есептеді. Локк табиғи 
күйдегі өмір өзінің сипаты бойынша әлеуметтік, бірақ жеткілікті дамымаған, жетілдіруді және 
«бейбітшілікті, мейірімділікті, өзара көмекті, қауіпсіздікті» қажет етеді деп басқаша пайымдады. 
Адамдар әрқашан ақыл-ойдың заңына бағынады, ол қоғамның басқа мүшелерінің өмірі мен 
мүліктеріне құрметпен қарауды үйретеді. Соғыс пен зорлық адамдар мен көсемдер осы заңды 
ұстанудан бас тартқанда пайда болады. Дегенмен осы заңды түсіндіретін жоғары тіршілік иесі 
немесе мекеме жоқ. Осылайша ойшылдың пікірінше, адамдардың бәрі ақыл-ой заңын өздері 
қалай түсінсе, солай түсіндіруге мәжбүр. Бұл ретсіздік туындатады.

Табиғи құқықтар

Адам өз өмірінде бақытты ұмтылатын тіршілік иесі. Iзгiлiк, жақсылық дегенiмiздiң бәрi 
адамды рақатқа, қуанышты сезiмге әкелетiн дүниелер. Оған зардап, қайғы, өкiнiш әкелетiннiң 
бәрi – жамандық пен залымдық. Адам бақытты болу үшiн ең алдымен оның табиғи құқықтары 
iске асуы қажет. Локк адамның «өмірге, еркіндікке және жекеменшікке» табиғи құқықтар 
бар деп тұжырымдады. Бұл табиғи құқықтар әр адамға тиесілі. Табиғи құқыққа ие адамдар 
қоғамды құрайды, өз құқығының бір бөлігін қоғамға береді, яғни осы құқықтар қоғамның өзінен 
әлдеқайда бұрын пайда болады. Бұл адамдардың табиғи құқықтары қоғамдық құқықтардан 
ертерек қалыптасады дегенді білдіреді. Қоғам табиғи құқықтарды қалыптастырмайды. 
Сондықтан кейбір жекелеген жағдайларда болмаса, оларды реттей алмайды.

Жылжымайтын мүлікке немесе жалпылама алғанда, жекеменшікке Локк «адам еңбек 
қызметін жүзеге асырудың нәтижесінде жинаған белгісіз бір мүлік» деген анықтама береді. 
Егер адамдардың қоршалған, өңделген және күтіп-баққан жер телімдері болса, онда олар осы 
адамдардың меншігі болып саналады. Табиғи жағдайда бүкіл мүлік – ортақ. Әр адамның табиғи 
ортадан өзіне қорек өндіруге құқығы бар. Бірақ азаматтық қоғам құру жекеменшіктің пайда 
болуына әкелді, ол индивидуумдердің арасында туындауы мүмкін барлық қайшылықтарды 
бәсеңдетуі керек еді.

Қоғамдық келісім

Локк мемлекет – адамдар арасындағы келісім арқылы пайда болды деген пікірді ұстанды. 
Баршаға ортақ табиғи заң қалыптастыру үшін әр адам өзінің табиғи құқықтарын қоғамға беруге 
келісті. Адамдар өзара ерекше «келісімшарт» жасады. Бұл келісімшарттың мәні – адамдардың 
өз құқықтарын қоғамға беруінде және одан кейін адамдардың игілігі мен қоғам қауіпсіздігін 
қамтамасыз ету үшін олар берген құқықтардың атынан билікті жүзеге асыратын азаматтық 
ұйымның – мемлекеттің құрылуында.

Азаматтық билікке заңдар дайындау және оларды бұзғаны үшін жазаларды белгілеу құқығы 
беріледі. Осының арқасында ол жекеменшікке байланысты қатынастарды реттейді, сонымен 
қатар қоғам сеніп жүктеген билікті қолдана отырып, жеке адамдарға қолжетімсіз тәсілдердің 
көмегімен жекеменшікті қорғайды.

Мұны қоғамның барлық мүшелерінің жалпы игілігіне жету үшін ғана қолдануға болатынын 
және бұл биліктің шектеулі екенін атап өту маңызды. Келісімшарт абсолютті емес, ол нақты, қатаң 
белгіленген мақсаттарға жету үшін жасалады. Келісімшарт бойынша адамдардың бірлесе өмір 
сүруіне және социумның қалыпты жұмыс істеуіне қажетті құқықтар ғана беріледі. Мемлекеттің 

жалғыз мақсаты – «өмірді, еркіндікті және жекеменшікті» қорғау. Осылайша азаматтық қоғам 
құрылған сәттен бастап қоғамдық қатынастарды реттеудегі басымдық көпшіліктің шешімімен 
қабылданатын ақыл-ой заңына беріледі, яғни Локк «қоғам мүшелері тек қана қоғамның еркіне 
бағынуы тиіс» деген идеяны тұжырымдайды.

Сонымен, әр азаматтың мемлекет алдында міндеті бар, ол мемлекеттен пайда көреді. Егер 
әлдене ойдағыдай болмаса келісімшарт бұзылып, күшін жояды. Оған азаматтың келісім беруі 
міндетті емес.

Әрине, мұның бәрі – ойдан шығарылған нәрсе. «Алғашқы келісімшарт» деген ешқашан 
болмаған. Бұл қиял бізге мемлекеттің пайда болуы процестерін түсіндіру үшін қызмет етеді. 
Сонымен қатар, адамдар осындай келісімшартты бұзып, басқа жерде өмір сүруге кете алмайды. 
Қоғамға қосылған кез келген адам осы алғашқы келісімшартты қабылдайды. Джон Локк 
келісімшарттың не екенін анық айтпайды: қоғам құру туралы адамдардың арасындағы келісім 
бе, әлде азаматтар мен мемлекеттің арасындағы келісім бе? Ол белгісіз.

Билік тармақтарын бөлу

Локктың мемлекет теориясы «билік тармақтарын бөлу» деп аталатын ұғыммен байланыс-
ты. Мемлекет билікті үш тәсілмен жүзеге асыруы тиіс:

1. Билік заңдар жасау арқылы жүзеге асырылады; ол тәсіл қазір заң шығару билігі ретінде 
белгілі.

2. Заңға негізделген қандай да бір шешімдер өмірде нақты орындалғанда билік жүзеге 
асырылады. Атқарушы билік деген осы. Ойшылдың кезінде атқарушы билік өте шектеулі 
болды. Оның құзыретіне тек қоғамдық тәртіпті қадағалау, қаржы айналымы саласын 
басқару, салықтарды тағайындау, елдің мүдделерін шетелде қорғау және соғыс жүргізу ғана 
кірді. Қазір бұл тізім кәдімгідей кеңейді: денсаулық сақтау, әлеуметтік қамсыздандыру, білім 
беру, экономика және нарық саласын реттеу, ауыл шаруашылығы, халықаралық сауда, теңіз 
ресурстары, экологиялық қауіпсіздікті қамтамасыз ету, транспорт және т.б.

3. Соңында мемлекетте сот билігі жүзеге асырылады. Соттар азаматтар мен ұйымдар 
арасындағы дауларды шешкенде сот билігі жүзеге асады.

Локктың теориясы мемлекеттік биліктің жоғарыда аталған үш формасы – заң шығару, 
атқару және сот – ешқашан да бір уақытта бір қолда шоғырланбауы тиіс деп болжамдайды.

Локк өз еңбектерінде билік тармақтарын бөлуді мемлекеттік билік қызметтерін жіктеу 
тек ұйымдастырушылық-техникалық сипатта емес, азаматтардың құқықтары мен бостан-
дықтарын қорғау тұрғысынан маңызды екенін негіздейді. Заң шығару билігі заңдарды белгілі 
бір мезгілде қабылдайды. Жеке адамның жеке талаптарына және ортақ мүдделерге сәйкес 
келетін, қызмет ететін актілер ғана заң дәрежесіне көтеріле алады. Егер заңда осы бір ереже, 
негіздер болмаса, оны заң деп санай алмаймыз. Қабылданған заңдар тұрақты, үздіксіз 
қолданылуы тиіс, яғни Локк заңдарға тұрақтылық пен ұзақ мерзім әрекет етуі қажеттігін нақты 
тұжырымдайды. Заңдылықтың сақталуына ерекше мән берген Локк мемлекетте билікке кім 
ие болса да, кенеттен ойдан шығарылған бұйрықтар емес, халық жариялаған және қоғамға 
белгілі, қабылданған заң негізінде басқару қажеттігі ережесін бекітеді. Оларды барлығы білген 
және орындаған кезде ғана мемлекет өзінің «ең басты және ұлы» мақсаттарына қол жеткізе 
алады. Мемлекетте ешкім және ешқандай орган да заңға бағыну аясынан шығып кете алмайды. 
Осылайша Локк өз дәуірінде «құқық мемлекет» идеясының бастауында тұрды деуге болады.

Ойшылдың пайымдауынша заңның мұндай биік мәртебесі адам еркіндігінің сақталуы 
мен кеңеюінің шешуші құралы болуынан туындайды. Сонымен бірге бұл адамды өзгелердің 
өктемдігі мен басбұзарлығынан қорғауға да кепілдік береді. «Заң жоқ жерде еркіндікте жоқ». 
Адам еркіндігі не үшін маңызды? Өйткені саяси құрылым жекелеген адамдардан құралады. 
Бір адамның еркіндігі сақталмаса, онда ондай саяси құрылымда да тұрақтылық та, келешек 
те жоқ. Заң арқылы әрбір жанның еркіндігін қамтамасыз етпей, барлығына бірдей игілікке де 
жету мүмкін емес. Локктың бұл идеялары мемлекет пен құқық туралы еуропалық ғылымды 

саяси және құқықтық мәдениеттің жаңа деңгейіне көтерді, осы ғылым саласының «мемлекет-
тұлға» хақындағы өзекті мәселелерін гуманизм рухында жандандыруға негіз қалады.

Барлық басқа саяси құрылымдар, соның ішінде, мысалы мемлекеттің өзі де сияқты, 
позитивті заңдарда көпшіліктің ерік-жігері мен шешімі арқылы жасалады. Бұл дегеніміз 
– қоғамның әрбір ісінде, қабылдаған шешімдерінде, оның мүшесі болып табылатын әрбір 
субъектінің де үлесі бар деген сөз. Саяси құрылым бір бағытта алға жылжуы үшін үлкен 
қозғаушы күш көпшіліктің келісімі қажет. Демек, әрбір жан басқалармен бірге үкіметтік билікке 
бағынышты тұтас саяси организмді құруға келісу арқылы, «көпшіліктің шешіміне бағынуға 
және оны шешуші деп санауға да міндеттеме» алады. Осылайша Локк мемлекет пен құқық 
жайлы өзінің іліміндегі индивидуалистік бастамаларға демократизм көзқарасы тұрғысынан 
түзетулер енгізеді.

Батыс демократияларының басым көпшілігінде сот билігі атқарушы және заң шығарушы 
билікке мүлдем тәуелді емес. Атқарушы және заң шығарушы биліктің арасындағы шегараның 
айқындығы әлдеқайда азырақ. Бұл парламенттік демократиялардың көпшілігінде байқалады, 
себебі олар үкімет парламентті қадағалап отырғанда ғана жұмыс істей алады.

Локк үшін мемлекет пен қоғам – әртүрлі ұғымдар. Мемлекет тек қана қоғамдық игілік 
үшін өмір сүреді. Егер де мемлекет қоғам берген сенімді ақтамаса, ол өзгертіле алады және 
өзгертілуі тиіс. Мемлекеттiң негiзгi мақсаты азаматтардың меншiгiн қорғау. Мемлекет түнгi 
күзетші тәріздес. Күндiз азаматтар өздерiнiң меншiгiн өз ерiктерiмен пайдалануы керек. Тек 
мемлекет олардың iс-әрекеттерiнiң заңға сәйкестiгiн қадағалап отыруы қажет. Бұл дегеніміз 
–  адам өзінің құқықтарының бір бөлігін мемлекетке берсе де, өмір сүруге, жекеменшікке және 
еркіндік пен теңдікке деген құқықтарын, яғни табиғи құқықтарын ешкімге, ешқандай жағдайда 
бермейді. Бұл жаттанбайтын құндылықтар билік пен мемлекеттің ешқашан аттауға болмайтын 
нақты шегаралары. Ойшыл заң мен заңдылықтың сақталуына үлкен үміт артады.

Локк алғашқылардың бiрi болып өзiнiң саяси философиясында үкiмет билiгiнiң бөлiнуiнiң 
қажеттiлiгiн көрсеттi. Заң билiгi – парламентте, атқару билiгi сот пен әскерде, федеративтiк 
билiк король мен үкiметтiң қолында болуы қажет. Биліктің атқарушы тармағы, король немесе 
парламенттік үкімет болсын, қанаушылық сипат ала бастаса, билік қоғамға қайтарылып, халық 
мемлекеттің балама түрін ұсынады. Осылайша, ол өзінің мемлекет туралы ілімінде биліктің 
барлық озбырлығына қарсылық білдірудің заңдылығын негіздеді, яғни мемлекеттік билік 
шексіз бола алмайды. Бұл саяси идеялар тарихындағы ең қуатты идея.

Локк өз заманының ойшылы ретiнде дiннiң мемлекеттен бөлiнуiн, бiр-бiрiнiң iстерiне өзара 
қол сұқпау керектiгiн басым көрсетедi. Адамдар басқалардың да дiни сенімдеріне құрметпен 
қарауы қажет. Бұл салада да кең ақыл, терең қайрат, сындарлы ой, толеранттылық керек. 
Өйткенi ешбір қоғам дiни-рухани тiрексiз өмiр сүре алмайды.

Түйін

Локктың саяси теориясы біршама бұлдыр күйінде қалды. Ол өзі өмір сүрген кездегі 
нақты оқиғалар заңды және дұрыс болды деп пайымдады. Сонымен қатар, ойшыл қоғам-
дық келісімшартты толыққанды сараптаудан өткізуге тырыспады. Келісімшарт бір қарағанда 
жасанды, ойдан шығарылған құбылыс болып көрінеді. Алайда қазіргі заманғы көптеген 
адамдар оны іргелі миф ретінде бағалау қажет деп санайды.

Бүгінде «миф» сөзі жалған немесе ойдан шығарылған нәрсені белгілеу үшін қолданылады. 
Алғашында бұл ұғым ертегіні немесе аңызды білдірді. Жазу-сызу шыққанға дейінгі қоғамда 
мифтер белгілі заттардың табиғатын түсіндіруші хикаялар туралы баяндады. Осылайша «миф» 
бірдеңені маңызды түсіндіруді қамтыды немесе «ақиқат» қызметін атқарды.

Қоғамдық келісімшарт идеясы қазіргі заманғы либерал-демократиялық мемлекет азаматы 
болу дегеннің не екенін түсінуіңізге көмектесе ала ма? Оның салдарлары қандай?

Локк мемлекеттік басқаруды келісу ұғымына – біртұтас жалпы ерік қалай келісілуі және 
білдірілуі тиіс екені туралы ұғымға да жеткілікті көңіл бөле алмады.

Оның барлық адамдар өз еркіндігін сақтай отырып, оның бөлігін мемлекетке бере алады 
деген идеясы сол кезде кейбір адамдар үшін нақты көрініс тапты. Локк дәуірінде қоғамдық 

келісімшартты қабылдаудан бас тартып, Америкадан кетіп, шөлейтте белгілі бір дәрежеде        
еркін өмір сүре алатын еді. «Бұл қазір мүмкін бе? Сіз қайда кетіп қала аласыз? Тіпті, кетіп қалуға 
бола ма өзі?» – дейді Джонстон осы тұста.

Қоғамдағы азшылықтың құқықтары немесе азшылықтың мүдделерін ескеру бойынша 
қоғам мен мемлекеттің міндеттері және бұл міндеттерді ең кең мағынасында жүзеге асыруға 
тырысу туралы ойшылдың ешқандай түсінігі болмады.

Азшылықтың құқықтарының маңыздылығы туралы бізге XIX ғасырда Джон Стюарт Милль 
өз еңбектерінде дәлелдеді.

Локк қоғамдық игілік ұғымына аса көңіл бөле қоймады. Ол жекеменшікті қорғау мен 
қоғамдық игілік тең ұғымдар деген пікірді ұстанды. Қоғамдық игіліктің сізге ең маңызды және 
ең қажетті болып көрінетін құрамдас бөліктерінің тізімін жасап көріңізші.

Десек те, ойшыл адамдарды көбірек ойлануға мәжбүр етті. Қазіргі заманғы либерал мем-
лекет келбетінің біртіндеп қалыптасу процесі көп жағынан алғанда осы ұлы философтың 
идеяларының негізінде жүзеге асты. Замандастары Локкты көзінің тірісінде-ақ түсінді және 
оның идеяларын қызу қолдады. Ол өз елі монархтың билігін шектеуге, тұрақты өкілеттік 
ұйымдар құруға, авторитаризмнің нашар элементтерінен арылуға, сенім бостандығын 
жариялауға ұмтылған ғаламат саяси өзгерістер кезеңінде өмір сүрді. Локк осы ұмтылыстардың 
озық үлгісі болды.


